
Борай ауылы 2-се гимназияһының туған телдәр кафедраһы ултырышында күрһәтелде.

Үткәреү урыны: Башҡортостан Республикаһы Борай районы муниципаль районының муниципаль  дөйөм белем биреү бюджет учреждениеһы “Борай ауылы 2-се гимназияһы»

Үткәреү көнө: 23 октябрь 2015 йыл, ҡатнашты 7 уҡытыусы

        Мәғариф бүлеге етәксеһе:                    Ф.Р.Хужин

“Кәрәкмәй беҙгә һуғыш”

 (әҙәби- музыкаль сара)
Маҡсаттар: Һуғыштың ҡурҡыныс, ҡан ҡойғос икәнлеген күрһәтеү. Ветерандарға ихтирам, иғтибар, хөрмәт тәрбиәләү. Тыуған ергә һөйөү, тоғролоҡ тойғолары тәрбиәләү.
Йыһаз: мультимедиа проекторы, презентация, видеофильм.
Үткәрҙе: юғары категориялы башҡорт теле һәм әҙәбиәте   уҡытыусыһы Муллағәлиева Ләйсән Ришат ҡыҙы
2015

Зал байрамса биҙәлгән, кисә презентация менән бергә алып барыла.

А.б. Хөрмәтле уҡытыусылар, ҡунаҡтар! Был кисәне беҙ илебеҙҙең иминлеге хаҡына үҙ ғүмерҙәрен, көстәрен һәм таҙалыҡтарын ҡыҙғанмаған Ватан һаҡсыларына, Бөйөк Ватан һуғышы ветерандарына, ғүмерҙәрен аямаған батырҙар иҫтәлегенә, хәрби бурыстарын намыҫ менән үтәгән һалдаттарға бағышлайбыҙ. 

А.б. 

Сәскәләрҙән һибелә тәмле хуш еҫ.

Йәнгә рәхәт бирә талғын ел.

Мине наҙлап һөйә тын тәбиғәт,

Тик наҙланыр сағым түгел бөгөн.

Хистәремдә дауыл, ярһыныу,

Гитлер килгән беҙҙең баҡсаға

Бәхетебеҙҙе тартып алырға.

Һалдат

Ал, военком, үҙем теләп китәм,

Ебәр мине илем һаҡларға,

Ватаныма биргән изге антым

Йөрәк ҡаным менән аҡларға.

Ебәр мине, үҙем теләп китәм,

Нәфрәт ташый, ярһый, ашҡынам.

Ал, военком, үҙем теләп килдем,

Ал, военком, бына ғаризам.

(“Вставай, страна  огромная” көйө яңғырай, презентация)

А.б. Был йылдарҙы нисек онотаһың,

Ил яҙмышы ҡылыс йөҙөндә.

Ир-егеттәр китте яу ҡырына

Алып көсө тойоп иңендә.

А.б. Ирҙәр китте, ҡырҙар илап ҡалды,

Илап ҡалды иген өлгөрөп,

Баҫыу ҡапҡаһына саҡлы оҙата барҙы

Йәше-ҡарты - барыһы өҙөлөп.

Ирҙәр китте, ҡыҙҙар илап ҡалды,

Илап ҡалды күпме ҡатындар.

Туйҙа кейгән күлдәктәре ҡалды,

Күпме бала ҡалды йәтимдәр.

(Бүкәндә һалдат ултыра.)

Һалдат

-Һағындыра шул тыуған яҡтар. Ҡәҙерле әсәкәйем, Гөлбаныуым да һис күҙ алдымдан китмәй шул. И-их өҙҙөрөп, тәрән күлдәрҙә йөҙгән аҡҡоштай ғына бейеүҙәре  уның...

(Башҡорт бейеүе, Алһыу)

А.б. Землянкаға бөгөн һин индең дә,

Яҡты ҡарашыңды ташланың.

Ҡалын күн сумкаңа үрелдең дә,

Хаттарҙы һин эҙләй башланың.

(Почтальонка инә.)

Һалдат

Тиҙерәк бирсе, кемдән, унанмы?

Тиҙерәк инде, тиҙерәк, почтальон!

Сабырһыҙлыҡ өсөн ғәфү ит,

Хат көткәндә тыуған еркәйеңдән 

Йөрәк бигерәк ярһыу була бит.

Почтальон

Һай түҙемһеҙ ҙә инде үҙең. Бейеп күрһәт. 

Һалдат

 Була ул.

(Бейей)

(Бүкәнгә ултыра. Хат уҡылған тауыш)

-Һаумы, Буранбайым! Ни хәлдәрҙә генә йәшәп ятаһығыҙ инде. “Һалҡындарҙа өшөйме икән, тамаҡ ялғарға берәй ризыҡтары бармы икән, яуҙарҙан иҫән-һау ғына сыҡһа ярар ине,”- тип, ҡайғырып үтә һинең өсөн көндәрем. Йөрәгемдәге һиңә булған мөхәббәт ялҡыны аҙ булһа ла һине йылытһа ине, йәнем.  Бейәләйҙәр бәйләйем, ойоҡбаштар, бәлки берәйһе 

булһа ла һиңә барып етер. Ә инде барып етмәһә, башҡа берәйһенең һөйгәнен йылытһын, бәлки һине лә берәйһе бәйләп ебәргәндәре йылыталыр ошо ваҡытта. 

Буранбайым, зинһар өсөн, ошо дөмөккөрө дошманды еңеп, иҫән-һау әйләнеп ҡайт, йәнем. Һине өҙөлөп көтөп, һағынып ҡалыусы Гөлбаныуың.

А.б. Өскөл хаттар, өскөл хаттар

Һандыҡтарҙың төбөндә

Ята көтөп, ята көтөп

Хужаларын бөгөн дә. 

 А.б. Окоптарҙа, походтарҙа

Аяғөҫтө яҙылып,

Ҡайтҡайнылар көткәндәрҙең 

Йөрәгенә яҙ булып.

А.б. Әсәләр ҙә, балалар ҙа

Шуларға өмөт бағып,

Текәлә, һаман текәлә,

Нисәнсе ҡабат алып.

Һалдат

-И-и-их, Гөлбаныу, һине тағы ла күреү бәхетенә берәй ирешеп булырмы икән?! Бөгөнгөләй хәтеремдә һуңғы вальс әйләнеүебеҙ.

(Вальс)

Һалдат 

Әсәйемдән дә хат бар, мин бөгөн икеләтә бәхетле.

А.б. Кис еткәс тә ҡайтыр төҫлө итеп,

Көтәһеңме оло улыңды?

Ҡарайһыңмы сығып китер яҡҡа,

Ҡаш өҫтөнә ҡуйып ҡулыңды?

Һәр көн һайын, буш ваҡытың һайын,

Иҫкә алаһыңдыр һин уны.

Һалдат булып йыраҡтарға китте,

Һаҡлай хәҙер тыуған илеңде.

А.б. Күңелеңде, әсәй, һис төшөрмә,

Үтер көндәр, үтер аҙналар.

Тыныслыҡ һәм сәләмәтлек булһын,

Иҫәндәр бит кире ҡайталар.

Юҡҡа әйтә халыҡ балаларҙың

Күңеле, ти, һөйә даланы.

Мөмкинме һуң иҫтән сығарырға

Һиңә тормош биргән әсәңде?!

Һалдат Яҙаһың һин әсәй: “Көтә-көтә

Ағарҙылар, улым, сәстәрем.

Бик һағындым, балам, һинең өсөн

Керпегемдән тама йәштәрем…”

Мин дә әсәй һиңә йөрәгемдә

Ҡайнар хистәремде һаҡлайым.

Ҡайтыу юлым ләкин Берлин аша,

Һәм ашҡынып алға атлайым.

Күп ҡалманы инде, әсәй, һинең

Һағыш менән көтөр айҙарың.

Көт, ҡайтырбыҙ, Берлин өҫтәренә

Элербеҙ ҙә Еңеү байрағын…
А.б. – Ләкин ҡайтыу тураһындағы уйҙар хыялдарҙа ғына ҡала. Ҡыҙғаныс, күптәр ят ерҙәрҙә мәңгелеккә ятып ҡала. Әсәләрҙең йөрәгенә тәрән, мәңгелек йәрәхәт яһап, ауылға шомло хаттар ғына килә.

Хат ташыусы: Әһә, Рәхилә апай, күңелең һиҙеп көтөп торған икән. Һеҙгә хат бар. 

Рәхилә: Рәхмәт, Маһира,  рәхмәт. Туҡта әле, был нимә. Минең был хатты асҡым килмәй. Мин ниңәлер бик ҡурҡам. Адресын яҙған ҡул миңә бер ҙә таныш түгел. Бәлки был хат беҙгә түгелдер?!  Бында хаты ла юҡ, ахыры. (уҡый)   Юҡ, юҡ…
“Үлде” тиҙәр, юҡ ышанмай

Был хәбәргә һис күңел

Ул – үлемде еңә торған.

Ул – үлә торған түгел!

Ут кеүек үткер күҙҙәре,

Юҡ, һүнмәгәндер улар,

Һәр ваҡыт күргән шикелле,

Ныҡ күрәләрҙер улар…

Һуғыш йылдарында

Ҡанлы яу ҡырына

Оҙаттым мин күҙем нурҙарын.

Ҡояш батҡан яҡта,

Ғүмерлеккә һаҡта

Ҡалды ирем, ҡалды улдарым.

Һаман, әле һаман,

Өмөт өҙмәм тамам.

Көн дә ҡарайым ҡайтыр юлдарға,

Биреп бөтә көсөн,

Уңыш яулар өсөн,

Ҡайтырҙар күк тыуған яҡтарға.

Урамдарҙа йөрөһәм,

Шат балалар күрәм,

Ейәндәрем кеүек тойола,

Әнә шул сағында,

Уттар дөрләй йәндә,

Күҙҙәремдән йәштәр ҡойола.

А.б. 

Ер буйлап йөрөй  йыр,  легенда, дастандар,

Тыныслыҡ хаҡына һәйкәлдәр баҫҡандар.

А.б. 

Һәйкәл булып баҫа еңеүселәр,

Һәйкәл булып баҫа батырҙар,

Ә батырҙар ике тапҡыр үлмәй,

Ерҙә улар мәңге балҡырҙар.

Һәйкәлдәрҙе йәнһеҙ тимә,

Һәйкәлдәрҙең йәне таш түгел.

Һәр һәйкәлдә күпме һалдат йәне,

Һәйкәлдәргә сыҡрау хас түгел.

(Сәскәләргә күмелгән һалдат һәйкәле. Эргәһенә  әсә килә. Аудиояҙма яңғырай )

Әсә. Иҫәнме, улым! Бына мин яңынан һинең эргәңә килдем. Һалҡын түгелме, балаҡайым?

Улы. Юҡ, әсәкәйем, һалҡындың нимә икәнен мин белмәйем. Миңә бер ҡасан да һалҡын булғаны юҡ.

Әсә. Ниңә үҙеңде һаҡламаның, улым?  Хәтерләйһеңме, “Берлинды ғына алам да, ҡайтып етермен”, -тип яҙғайның һуңғы хатыңда. 

Улы. Ул әйткән һүҙҙәрем һәр ваҡыт йөрәк түремдә, әсәкәйем. Әммә башҡаса мөмкин булманы шул,  дошман менән көрәш аяуһыҙ булды. Мин генәме һуң? Илебеҙ азатлығы өсөн миллиондар баштарын һалды. 

Әсә. Шулай ҙа бит, әммә һинең үлемеңә бер ҙә ышанғы килмәй, балам!

Улы. Ҡартлыҡ көнөңдә нисек йәшәйһең, әсәкәйем?

Әсә. Барыһы ла етеш, улым. Ейәндәрем бик ярата. Бәлки һин мине тиҙ генә танымағанһыңдыр, улым?

Улы. Таныным, әсәйем, әллә ҡайҙан таныным. Әгәр мөмкин булһа, мин һине ҡосағыма алыр инем. Әммә минең ҡулдарым да, үҙем дә тимерҙән шул.

Әсә. Йөрәк түрендә 9 ай йөрөткән, күкрәк һөтөмдө имеҙеп үҫтергән баланы юғалтыуы ай-һай ауыр шул, улым.

Улы. Шулайҙыр, әсәкәйем! Ләкин бит Ватан өсөн, бөгөнгө тыныс көндәр өсөн һәләк булдым. 

Һуғыш фажиғәһен онотмаһын йылдар,

Яҙмыштары миндәй – миллиондар,

Бөтәһен илемә бирҙем – күпме көнөм булды.

Кисер, әсәй, мине, кисер, әсәй, кисер!

Яу ҡырынан илгә ҡайта алмауымды,

Кисер, әсәй, сит ил тупрағында

Мәңгелеккә ятып ҡалғанымды.

(М. Кәрим “Билдәһеҙ һалдат” шиғыры һөйләнә.)

А.б.  Ейәндәр бәхетле булһын тип,

Күгебеҙ гел аяҙ торһон тип,

Ҡаһарман бабайҙар үлгәндәр...

Балалар шат тормош ҡорһон тип.

А.б.  Ейәндәр бәхетле булһын тип,

Күгебеҙ гел аяҙ торһон тип,



Атайҙар, абыйҙар үлгәндәр..,
Балалар шат тормош ҡорһон тип.

А.б.  Ҙур һынаулы йылдар килгән саҡта

Беленә икән кемдең кемлеге.

Бер минутлыҡ тынлыҡ менән

Иҫкә алайыҡ беҙ һеҙҙе.

 (Бер минут тынлыҡ. Минтроном)

А.б.  Беҙҙең илебеҙ йыл һайын Еңеү көнөн байрам итә. Был байрам 1945 йылда ниндәй шатлыҡлы, тантаналы булһа, хәҙер ҙә – 70 йыл үткәс тә халыҡ был Еңеүҙең ниндәй ҙур юғалтыуҙар менән яуланыуын онотмай. 

А.б.  Иҫтә әле бар ҙа: аслыҡ дауылдары...

Үкереп янған оҙон урамдар...

Ҡаралтыһыҙ, өйһөҙ- йортһоҙ ҡалған,

Мунсаларҙа торған туғандар.

А.б.  Һирәгәйә һаны еңеп ҡайтҡан

Уттар кискән ҡыҙ һәм улдарҙың.

Улар һаман сафта, улар тере,

Иҫтәлеген данлай йырҙары.

(Презентация ҡарау “ССГ”)

(Башланғыс синыф уҡыусылары сыға)

1 бала Һуғыш ҡырҙарында еңеү яулап ҡайтҡан фронтовик яҡташтарыбыҙ йылдан-йыл һирәгәйә. 

2 бала Улар зарланырға яратмай, ләкин улар беҙҙән иғтибар һәм ихтирам көтә.   

       3 бала Әйҙәгеҙ уларға ихтирамлы булайыҡ, үлгәндәрҙең ҡәберен ҡәҙерләп, сәскәләргә күмеп тотайыҡ.

       4 бала Иҫәндәрҙе хөрмәтләйек, шәфҡәт йылыһына төрәйек! 

       5 бала Улар – бөгөнгө ирекле, бәхетле тормош  өсөн көрәшеүселәр.

       Бергә Улар – Еңеүселәр! 

(Йыр “Тыныслыҡ”)

Беҙ йәшәйбеҙ бергә был  матур донъяла, 

Беҙ йырлайбыҙ бергә тыуган телебеҙҙә

Беҙҙең бар хыялдар бәхетле киләсәк, 

Бир хоҙай һин беҙгә тыныслыҡ донъяла. 





Балалар көлһөндәр, ололар белһендәр,
Беҙ бит иң кәрәкле донъяла кешеләр.

Беҙ яңы быуатта ҡаршы сығайыҡ һуғышҡа,
Бәхетле киләсәк беҙ теләйбеҙ ергә!

        А.б. Тирә-яҡта һуғыш шауҡымдары бөгөн дә булһа әле яңғырай, бик аяныс. Кәрәкмәй беҙгә һуғыш, тип ҡысҡырғы килә бар ғәләмгә.
Украина, Чечня, Ҡарабах…

Һуғыш шауҡымдары һәр ерҙә.

Башҡортостан!    Һин зәңгәр күк иле, 

Тыныс тормош гөрләй ереңдә.
А.б. Мин ғорурмын һиндә тыуғаныма,

Саф һауаңды һыулап туймайым.

Рәхмәт һиңә ҡәҙерле, Республикам,

Бәхет тойоп һиндә йәшәйем.
А.б. Хөрмәтле уҡытыусылар, ҡунаҡтар! Был кисәлә ҡатнашыуығыҙ өсөн ҙур рәхмәтебеҙҙе белдерәбеҙ. Алдағы тормошогоҙ ҙа күк йөҙө кеүек аяҙ, ғүмерегеҙ матур йыр кеүек, күңелдәрегеҙ көр, йөҙөгөҙ һәр саҡ көләс булһын.
А.б. Ғаиләләрегеҙгә муллыҡ-иминлек теләйбеҙ. Иғтибарығыҙ өсөн ҙур рәхмәт.

